«Комиавиатранс» компаниялӧн дінмукостса рейсъяс кутасны субсидируйтны федеральнӧй сьӧмкудйысь

Россияса транспорт министерство ошкис Коми Республикаса Веськӧдлан котырлысь шыӧдчӧм, медым пыртны Сыктывкар-Казань, Сыктывкар-Перым да Перым-Челябинск авиамаршрутъяс, кутшӧмъясысь водзӧ вылӧ вӧчасны Сыктывкар-Перым-Челябинск рейс, российскӧй сьӧмкудйысь субсидируйтан уджтасӧ

«Миянлы сетісны федеральнӧй шӧринысь отсӧг сы вылӧ, медым сӧвмӧдны республика сайӧ веськӧдӧм авиайитӧдъяс, - гӧгӧрвоӧдіс тайӧ решениесӧ Коми Республикаса Юралысь Вячеслав Гайзер. - Кута лача, мый тайӧ сетас позянлун унджык йӧзлы да дінмуса гӧсьтъяслы ветлыны сынӧд транспортӧн лӧсялана тарифъяс серти. Тайӧ маршрутъясӧн, кутшӧмъясӧс восьтіс колян во «Комиавиатранс» дінму авиакомпания, кыдзи висьталӧ статистика, пыр ёнджыка вӧдитчӧны. Самолёт  лӧсялӧ налы, кодъяс кӧсйӧны ӧдйӧ да комфортнӧя ветлыны кыдзи Коми Республикаын, сідзи и сы сайын».

Коми Республикаса Юралысь висьталіс, мый талун кежлӧ субсидируйтан лыдӧ абу на пыртӧма зэв колана «Сыктывкар-Нарьян-Мар» маршрут, та дырйи пасйис, мый Коми Республикаса Веськӧдлан котырлӧн Ненецкӧй автономнӧй кытшса веськӧдлысьяскӧд ӧтув эм кӧсйӧм пыртны тайӧ маршрутсӧ софинансируйтан условиеяс вылын мӧд сикас субсидируйтан лыддьӧгӧ. 

Сыктывкар, Казань, Перым да Челябинск костын авиаперелетъяссӧ субсидируйтан механизмыс заводитчас 2014 вося ода-кора тӧлысь 1 лунсянь. Тайӧ кад кежлӧ «Комиавиатранслы» колӧ индыны да сӧгласуйтны авиабилетъяслысь выль дон. Планируйтӧны, мый быд маршрут серти медэтша рейс лыдыс лоас вежоннас куимысь.
